                       “Зарыгып көткән хатлар”

                                   (сыйныфтан тыш чара)

Розалия Камилевна, Ирек Илсурович – кереш сүз

Җыр “Чайка” (Хәмидуллина Адилә, Камалиева Дилә)
Энҗе: Кадерле укучылар, укытучылар!

Бөек Җиңүнең 70 еллыгына багышланган “Зарыгып көткән хатлар”дигән кичәбезне башлап җибәрәбез. Безнең  кичәбез  илебезнең тынычлыгын яклап сугыш юлларын узган Олы Әтнә урта мәктәбе укытучыларының батырлыгын тагын бер кат искә төшерүне максат итеп куя.

Динә: 1941 ел, 22 июнь. Радио шомлы хәбәр китерә. Фашист Германиясе Советлар иленә вәхшиләрчә һөҗүм ясый. Бөек Ватан сугышы башлана.1418 көнгә сузылачак дәһшәтле сугышның никадәр барачагын да, миллионнарның яу кырыннан әйләнеп кайтмаячагын да әле беркем  белми иде.

Сугыш... Нинди авыр, каһәрле, шомлы сүз бу! Ул ничә миллион кешенең гомерен өзгән, күпме баланы ятим иткән, аналарны тол калдырган...

Сугыш ...Меңләгән шәһәрләр җимерелгән, җир йөзеннән гөрләп торган авыллар юкка чыккан.
Энҗе:          Ак томаннар арыш кырларында

Тыныч кына изрәп ятканда,

Җырлар белән таңны уятырга

Сандугачлар канат какканда,

Аяз күктән кара болыт булып,

Фашист козгыннары килделәр.

Ут һәм үлем чәчеп улый-улый

Ил өстендә очып йөрделәр.

Ачы нәфрәт, чиксез ярсу белән

Дошманына халкым ташланды.

Азатлыгы өчен туган илнең

Авыр көрәш җирдә башланды.

Динә:           Ирләр китте, кызлар елап калды,

                     Елап калды күпме хатыннар.

                     Туйда кигән күлмәкләре калды,

                     Күпме бала калды тумаган.

                    “Бер кайтырбыз”, диеп киткән юлдан

                     Китсәләр дә күбесе кайтмады.

                    Алар өчен бары җилләр генә,

                    Ачып – ябып йөри капканы.

Сабирзянов Ильназ                
Тезгә куеп сезгә хатлар язам
Сугыш тынган алсу таңнарда.

Балаларым ,сезне үбеп калам

Сәлам сезгә - сөйгән ярларга.

Саф мәхәббәт белән язган хатың

Йөрәкләргә дәрт һәм көч бирә.

Дошманнарга каршы ут ачарга

Җитмәс иде безнең көч кенә.

Улым туган, аны ишеттем

Хатка язып исем җибәрәм.

Без җиңәрбез, кайтып күрешербез,

Аерылу булмас яңадан.
Энҗе:  Бүген без сезнең игътибарыгызга Олы Әтнә урта мәктәбенен директоры Садыков  Сабир абыйның сугыш кырыннан язылган биш хатын тәкъдим итәбез.

1 хат         5 март, 1943 ел

Исәнме, Гадилә! Сездән ерак, бик еракка киттек. “Кошлар очып җитмәс җиргә китә солдат башлары”- дигән җыр хәтергә төшә. Шулай Гадилә! Бу көндә мин исән, сугыш корбансыз булмый, шулай булгач киләчәк көннәрдә нәрсә буласы билгесез. Нәрсә күрергә язган булса, шуны күрербез.Сәлам белән Сабир.

Сабирзянов Риназ
Йөрәгемдә туган илкәемне

Сөю уты дөрләп кабынган,

Кем бар икән бүтән минем кебек

өзелеп- өзелеп әнисен сагынган?

Син уйлама минем бөтен көннәр

Ут эчендә генә үтә дип,

Һәрбер минут минем тормышымны

өзәр өчен үлем көтә дип.

Кайгырма син, әнкәй, сине ташлап,

Чит илләргә улың киткәнгә,

Тар- мар иткәч явыз дошман явын

Кайтып килер әле иркәң дә.
Динә:    2 хат        31 март, 1943 ел

Гадилә! Тормыш үтә, көннәр берсе артыннан берсе үтә бирә, менә тиздән, ягъни минем сездән аерылганга бер ел тула. Хәтерлисеңдер, минем Әтнәдән киткән көнне. Сез мине авылны чыкканчы озаттыгыз. Луиза боек иде, ә Рита гөнаһсыз сабый бернәрсә дә уйламыйча җырлады да җырлады. Мин сез күмелгәнче карап тордым һәм кул болгадым.

Мухамедзянов Булат:
Ярсып- ярсып атам һәр пулямны,

Ватан өчен, туган ил өчен,

Балам өчен, атам – анам өчен,

Назлап сөйгән нечкә бил өчен.

Борчылмагыз, мине белгән дуслар,

Шат җырчыгыз сезне онытмас,

Бер кайтыр ул, якты кояш сыман,

Дошманнарны җирдән корыткач.
Энҗе:   3 хат         21 март, 1944 ел

Гадилә! Сиңа йөрәкнең иң түреннән чыккан сагынулы сәлам җибәрәм. Сөекле кызларыма сагыну сәламнәремне тапшыр , тормышның рәхәт һәм авыр моментларында аларны минем өчен сөй дә, тормыш авырлыгын, рәхәтен алар белән уртаклаш. Гадилә! Менә бүген сиңа икенче хат язам. Әллә нигә эч поша, йөрәккә авыр, сәламәтлек шәп түгел, шуның белән бергә синең авыр тормышың күз алдына килә дә – авыр сулыйм. Балалар күз алдында тора. Бу арада әллә нинди куркыныч төшләр керә. Менә тиздән безнең аерылуга ике ел тула. Бу ике елда мин дә, синдә нинди генә авырлыклар күрмәдек. Ник соң болай авыр миңа?! Бик-бик яшисе килә, Гадилә!

Динә:  Әйе, сугыш кырындагы хәбәрләрне солдат хатлары аша белдек. Кош теледәй солдат хатлары! Күпме кеше тилмереп көтте аларны! Һәр гаиләгә килгән кайгыны да, шатлыкны да бергә кичерә иде халкыбыз. Кара пичәтле кош теледәй шушы кәгазь кисәге, бәгырьләрне өзеп, күпме авылдашлардан канлы яшь түктерде.

Гилязов Салават   Кичке атыш тынган минутларда,
                              Әнкәй, сиңа сагынып хат язам.

                              Дары исе сеңгән конвертыма

                              Йөрәгемнең бер бөртеген салам.

Энҗе:    4 хат    20 февраль, 1945 ел

Гадилә! Польша границасын кичеп үттек, һаман алга барабыз. Гадилә! Бу хатны сиңа атакадан соң язам. Немецларга каршы көчле атака ясадык, аларны, сволочьларны зур гына бер авылдан куып чыгардык. Менә бу моментта икенче атакага хәбәр көтеп ятабыз. Үткән атакада минем машина һәм барлык экипажым да исән чыктык, немец сволочьларны сыттык, кырдык.Хуш,хуш! Бу хатны иң передовойга атакага китәр алдыннан язам, исән калсам, атакадан кайткач язармын. Көн-төн наступление бара, сәгать саен алга барабыз. Корбаннар күп. Безнең гомер минутлар белән исәпләнә, чөнки без корыч айгырларда иң алда. Атакага приказ яңгырады. Хуш! Сагынып Сабирың.
Сафиуллина Гөлшат. Монолог  “Сугыш балалары”

Гилазов Илсаф: Бәлки, бу хат соңгы хатым булыр,

                               Иң дәһшәтле утка керәмен.

                                    Шулай була калса, кояшны да

                               Бүген соңгы тапкыр күрәмен.

                               Үләм икән – үкенечле түгел
                               Бу үлемнең миңа килүе.

                               Бөек җыр ул – Бөек Ватан өчен

                               Сугыш кырларында үлүе.

Динә:     5 хат :     17 март, 1945 ел

Гадилә! Мин сиңа передовойдан берничә хат  язган идем, бәлки алгансыңдыр. Шулай - безнең фронт көн саен алга бара. Алга! Фәкать алга – Западка! Бу хатны сиңа ашарга туктагач яздым. Иптәшләрнең байтагы якты дөнья белән бәхилләштеләр. Менә бүген әле миннән алдагы танкта барган бер татар егете, элекке укытучы, Буа районыннан, лейтенант үзенең тимер айгыры белән бергә якты дөньядан китте. Геройларча һәлак булды. Кайсы авылдан икәнен белмим.

Гадилә! Җиңү бәйрәме ерак түгел. Без җиңәрбез, ГитлерГерманиясен тиз көндә юк итеп без әйләнеп үзебезнең илгә кайтырга тиеш һәм кайтырбыз. Мине җиңү белән каршыларсың. Гадилә! Үзеңнең һәм балаларның сәламәтлеген сакла. Сугыштан соң тормыш шулкадәр матур, шулкадәр яхшы, рәхәт булыр! Их, шул көннәрне күрергә язсын һәм без аны күрербез. Сәлам белән Сабирың.

Кызганычка каршы  Садыков Сабир абый 1945 елның 18 мартында батырларча һәлак була, Польша җирендә ятып кала.

Розалия Камиловна           Мәхмүт Хөсәен “Туган ил өчен”   
            Энҗе: Ил чакыргач, утлы давыл аша

Җиңү яулап алга бардыгыз,

Тәмуг газапларын күргәндә дә

Ирләр булып сез калдыгыз!

Абыйлар! Без сезнең кебек үк

Нык уяу булырга әзербез.

Һәм сезгә лаеклы алмашлар,

Данлыклы солдатлар булырбыз.

Эстафета безнең кулларда,

Нык, бердәм сафларда атларбыз.

Бу изге азатлык байрагын

Сакларбыз, сакларбыз, сакларбыз!

Куркытмас авыр киртәләр,

Очраса да безнең юлларда,

Эстафета булыр һәрвакыт

Корычтай нык, чыдам кулларда.

Вәгъдәбездә нык торырбыз,

Үтәрбез ил кушканны.

Беребез дә изге җиргә

Кул суздырмас дошманны.

1941 нең 22 июне беркайчан да кире кайтмаячак.

                        Кире кайтмасын! Кабатланмасын!

        Динә  :
Һәр көн алсу таңнар атсын,



Күңелне куандырып.




Таңнарда кошлар сайрасын,




Бар җиһанга кушылып.




Сугыш уты җирдә кабынмасын,




Гөрләп үссен игеннәр.




Матур тормыш өчен көрәш барсын,




Ишәймәсен гарип – ятимнәр.




Хушлашырга вакыт җитте,


Тәмамланды кичәбез.


Мондый бәйрәмнәр еш булыр


Сез бик теләп килсәгез.


Бүгенгенең гүзәл бер мизгеле


Күңелләрдә калсын уелып.


Соңгы кабат булмас язган булса,


Гөрләшербез кабат җыелып.
Энҗе: Сугыштан кайтмый калганнарны һәм Җиңүнең 70 еллыгын каршылый алмаган ветераннарны бер минут тынлык белән искә алыйк.
Диләрә Мингалимованың “Әкият” җыры көенә бию ( 9 А сыйныфы кызлары)

